 Сыйфат темасын йомгаклау
( 3 нче сыйныфта татар теле дәресе)
Лилия Шафигуллина,

Балтач районы Бөрбаш урта гомуми белем мәктәбенең башлангыч сыйныф укытучысы
Максат: 1. Сыйфатларны гомумиләштереп кабатлау, алган белемнәрне  ныгыту, системалаштыру.

               2. Дөрес язу, сыйфатларны  сөйләмдә дөрес куллану, бәйләнешле  сөйләм телен үстерү.

               3.  Белем алуга омтылыш, дәресләрдә активлык, мөстәкыйльлек, игътибарлылык тәрбияләү;
               4. Бер-береңә ихтирам,  дуслык хисләре тәрбияләү.

Дәрес тибы: йомгаклау дәресе.

Җиһазлау: проектор, презентация, карточкалар, тест, смайликлар, предметлы  рәсемнәр.
 Көтелгән нәтиҗәләр:

Предмет нәтиҗәләре: сыйфатларны җөмләдә табу, сораулар кую, дәрәҗәләрен билгеләү. 

Шәхси нәтиҗәләр: белем алуның кирәклеген аңлау; үз–үзеңне этика кагыйдәләренә туры килерлек итеп тоту.

Коммуникатив УУГ: укытучы һәм укучылар белән уку эшчәнлеген планлаштыру; үз фикереңне әйтә белү; үз фикереңне дәлилли белү; башкаларның фикерен тыңлый белү.

Регулятив УУГ: максат куя, үз эшеңне планлаштыра белү; гамәлләр эзлеклелеген әйтү, үз эшеңне тикшерү, үз эшеңне бәяли белү.

Танып – белү УУГ: тексттан кирәкле информацияне таба, чагыштыра, анализ һәм йомгак ясый белү.

Дәрес барышы.

I.Оештыру, уңай халәт тудыру.

      - Хәерле көн, укучылар! Бер-беребезгә елмаю бүләк итик тә, дәресебезне башлап җибәрик.
II Актуальләштерү
1. Матур язу. (слайдта) 


[image: image1.emf]Матур язу


 
   -  Числоны һәм матур язуны дәфтәрләргә чиста, пөхтә итеп күчереп язабыз.

2.Һәр юлдагы артык сүзне тап

кыяр, яфрак, яшел, агач

алма, карбыз, җиләк, тәмле

эшчән, кыз, укучы, малай

Җавап: (яшел, тәмле, эшчән)

- Укучылар, бу сүзләр нәрсәне белдерәләр һәм нинди сорауга җавап бирәләр?    - Димәк, без бүген кайсы сүз төркемен кабатлыйбыз, ныгытабыз?
( сыйфат)

· Сыйфат турында без нәрсәләр өйрәндек,  нәрсәләр беләбез?

· Нинди сүз төркеме сыйфат дип атала?

· Сыйфатка нинди сораулар куела? (нинди? кайсы?)
· Җөмләдә сыйфат кайсы сүз төркемен ачыклап килә? (исем)
· Сыйфат исемнең нинди билгеләрен белдерә?

(төс, тәм, форма, холык, вакыт, табигать күренешләре билгеләре)

· Сыйфат  тагын кайсы җөмлә кисәге булып килә ала? (хәбәр)
· Сыйфат зат-сан белән төрләнәме? (юк)
· Сыйфатның ничә дәрәҗәсе була? (4)
Бирем:  матур язу күнегүендә сыйфатларны табу
III Төп өлеш
1. Дәреслек буенча эш

24 нче күнегүне эшләү(хикәяне уку, сыйфатларны табып, сораулар тәртибендә тикшерү)
 2. Сүзләрне дөрес итеп яз.(слайдта)
Й.мшак, ям.ле, җ.лы, ол., мо.лы, я.гырлы, ба(л, лл)ы, а.ыр, оз.н, зә.гәр, күңе(л, лл)е.

 Дөреслеген тикшер
Йомшак, ямьле, җылы, олы, моңлы, яңгырлы, баллы, авыр, озын, зәңгәр, күңелле.
· Шушы сыйфатлар кайсы предметларны ачыклап килә ала, сүзтезмәләр төзергә (телдән)
3. 25 нче күнегүне эшләү(мөстәкыйль эшләнә)
 Бирелгән исемнәрдән сыйфатлар ясап язарга:
моң, сөт, таш, кар, тәм, ис, бал.
4. Сыйфатларның дәрәҗәсен билгеләргә 
Матур, тәртиплерәк, иң чибәр, ачы, тозлырак, матуррак, усал, хәйләкәр, алсу, түм – түгәрәк, аксыл, күгелҗем, көчле, бик зур, зәңгәрсу, кап – кара.
5. Физкультминутка
Ак куян утырган, 

Колакларын селкетә.

Менә шулай, менә шулай, 
Колакларын селкетә.

Куян туңа башлаган,

Аякларын җылыта.

Менә шулай, менә шулай, 

Аякларын җылыта.

Куян һаман да туңа, 

Сикергәләп тә куя.

Менә шулай, менә шулай, 

Сикергәләп тә куя.

Кемдер куянны куркытты,

Ул урманга элдертте.
IV. Ныгыту

1. Хәзер парларда эшләп алабыз.
“Кем күбрәк сыйфат таба ала” уены.

( сыйфатларны язып барырга)

· зирәк, надан, чиста, караңгы, белемле, матур, кызыл, юмарт, кара

· 1,2 пар- артыклык

·  3, 4 пар чагыштыру дәрәҗәсенә куярга

2. Алдагы күнегү вариантларда бирелә.

1 вариант

Капма – каршы мәгънәдәге сыйфатларны уклар белән тоташтыр (төсле карандашлардан файдаланырга мөмкин)

салкын                                  куркак

кара                                       шома

батыр                                    саран

юмарт                                   ак

кытыршы                             җылы

туры                                      кыек

2 вариант

Капма – каршы мәгънәдәге сыйфатларны уклар белән тоташтыр (төсле карандашлардан файдаланырга мөмкин)

Җиңел                               калын

Юеш                                  тәбәнәк

Тар                                     авыр

Яшь                                    киң

Биек                                    коры

Нечкә                                  карт

 ( укып чыгу)

3. Дәреслектә эш.

4. Рәсемнәргә сыйфатлар табу. (тактада эленгән рәсемнәргә туры килгән сыйфатлар язу)
5. Тест эшләү
1.Сыйфат нәрсәне белдерә?
а) предметның эшен, хәрәкәтен; 
б) предметны;

в) предметның билгесен.

 

2. Сыйфат нинди сорауларга җавап бирә?
а) кем? нәрсә?

б) нинди? кайсы?

в) нишли? нишләде? нишләгән? нишләячәк? нишләр?

 

3. Кайсы төркемдә сыйфатлар гына бирелгән?
а) уңган, сары, озын, иркен, кайнар;

б) кояш, ямьле, болытлы, җилле;

в) исле, баллы, мин, сабыр.

 4.  Сыйфат җөмләдә:
а)  исемгә бәйләнеп килә;

б) фигыльгә бәйләнеп килә.

 5.Кайсы җөмләдә хәбәр сыйфат белән белдерелгән?
а) Урманда һава чиста.

б) Куян ак кар  өстеннән чаба.

в) Купшы карабүрекләр җим чүпли.
6. Сап – сары сыйфаты нинди дәрәҗәдә?
   а) кимлек

   б)чагыштыру

   в) гади

   г) артыклык

Дөрес җаваплар. (экранда күрсәтелә)
1)      в
2)      б
3)      а
4)      а
5)      а
 6)     г
V.  Дәресне йомгаклау. Рефлексив бәяләү.
- Сез бүген нәрсәләр белдегез?

- Нәрсәләрне истә калдырырга кирәк дип уйлыйсыз?

- Син үз җавабыңнан канәгатьме? (смайликлар белән бәяләү)
  VI.  Өй эше. 1.Тиешле сыйфатлар куеп мәкальләрне язып бетерергә. (карточкаларда бирелә)
                        2.Иҗади эш: төрле дәрәҗәдәге сыйфатлар кулланып, песнәк турында хикәя төзеп язарга.

 

